
Efni: Umsögn laganefndar Lögmannafélags Íslands vegna frumvarps til 
laga um breytingu á lögum um kyrrsetningu, lögbann o.fl.

Vísað er til erindis nefndasviðs Alþingis frá 10. nóvember 2014 þar sem óskað var 
umsagnar laganefndar Lögmannafélags Íslands um frumvarp til laga um breytingu 
á lögum um kyrrsetningu, lögbann o.fl.
/

Í frumvarpinu er mælt fyrir um undantekningu frá því að lögbann veðri lagt við 
athöfn. Þar er lagt til að 2. tl. 3. mgr. 24. gr. laganna verði á þá leið að lögbann verði 
ekki lagt við athöfn „ef sýnt þykir að lögbannið valdi gerðarþola skaða eða óhagræði 
sem bersýnilega er ekki í réttu hlutfalli við hagsmuni lögbannsbeiðanda af því að 
lögbannsbeiðni nái fram að ganga.“

Nú hljómar 2. tl. 3. mgr. 24. gr. laganna á þá leið að ekki verði lagt lögbann við 
athöfn ef sýnt þykir að stórfelldur munur sé á hagsmunum gerðarþola af því að 
athöfn fari fram og hagsmunum gerðarbeiðanda af að fyrirbyggja hana, enda setji 
gerðarþoli eftir atvikum tryggingu fyrir því tjóni sem athöfnin kann að baka 
gerðarbeiðanda. Laganefnd telur óljóst hvaða hagsmunir eru af því að breyta 
núverandi ákvæði sem er skýrt orðað, þekkt í framkvæmd og sveigjanlegt í beitingu.

Verði hins vegar talin ástæða til að breyta ákvæðinu bendir Laganefnd á að 
verulegur vafi leikur á því við hvað átt er með orðunum „í réttu hlutfalli“ við 
hagsmuni lögbannsbeiðanda. Í athugasemdum með frumvarpinu er getið um 
sambærileg ákvæði í norskri og danskri löggjöf. Þar eru hins vegar notuð orðin 
„ápenbart misforhold“ sem þýðir verulegt ósamræmi. Laganefndin telur það orðalag 
sem stuðst er við í norskri og danskri löggjöf heppilegra en orðin „bersýnilega er ekki 
í réttu hlutfalli“ enda alls óljóst hvert hið „rétta hlutfall“ eigi að vera.

